
Махамбет Қ.

      Данияр Елеусінов: Маған кубок емес, олимпиаданың алтыны керек 

      «Данияр Елеусінов - Қазақстан боксының үкілі үміті, сенсациясы» деп жазды Гуанжоудағы жазғы Азия ойындарынан кейін AIBA-ның ресми сайты. Бұл біз үшін анау айтқандай жаңалық емес-тұғын. Себебі қазақ боксының жілігін шағып, майын ішіп жүрген отандық мамандар бұған дейін оғылан ұлдың қабілет-қарымына оң баға беріп, оның шаршы алаңдағы техникасы мен тактикасы аты аңызға айналған боксшы Серік Қонақбаевтың  жұдырықтасу мәнерінен аумайтындығын айтып қойған болатын. Айқас алаңында қарсыласын қақыратып, төпеп, төмпештеп тастағанша тыным таппайтын жігіттің бойынан ә дегенде қы​зуқандылық пен албырттық аң​ғарылды. Киім киісі мен жүріс-тұрысына қарап, жинақы әрі жылдам екен деген тоқтамға келдік. Өз пікірінен қайтпайтын бірбеткейлігін де байқамай қал​ған жоқпыз. 20 жасқа енді аяқ артқалы жүрген бозбала емес пе, аңғалдығы мен балаңдығы да бар екен. Кішіпейілдігі де бір төбе. 
     Сұхбатқа кешігіп келгені үшін қайта-қайта кешірім сұрай берді. Шыдамына ши жүгіртіп көріп едік, екі көзі оттай жанып шыға келді.

     - Бокстың 3-айналымында шар​шап қалады екенсің ғой...
- Кім айтты? 
     - Елден естідік. 
- Ел қайдан біледі? 
     - Неге білмесін, ел бәрін біледі. 
- Ел дегеніңіз мамандар ма? 
     - Иә, солар.
- Бокста тактика деген бола​ды. Ол әр кезде оқиғаға орай өзгертіліп отырады. Қарсыла​сымнан алда келе жатсам, айқын басымдылық танытып тұрғаным​ды сезсем, мен неге күшімді бос​тан-босқа жұмсай беруім керек?! Мысалы, мен жеңіп жатырмын, уақыт маған жұмыс істеп тұр, алға ұмтыла берудің қажеті қанша. Кейде бір-ақ соққы бүкіл бокстың тағдырын шешеді. Алға ентелей​мін деп мұрттай ұшуың ғажап емес. 
Қай жерде қалай бокстасам, қай жерде қандай тәсіл қолданам, ол менің бапкерімнің және менің жеке шаруам. Мен үшін Қазақ​станды, отандастарымды, ұлттық құраманы жерге қаратпау басты борыш. 
Кез келген спортшы алдағы айналымды ойлайды. Мейлінше аз күш жұмсап, тактикасы мен техникасын келесі қарсылас​тарына көрсетпей, бүгіп қалуға тырысады. Мен де солай істей​мін. 
     - Тоқетерін айтшы, 3 раунд​та қуатың қайта ма, қайтпай ма? 
- Сіз қызықсыз, мен де адам емеспін бе, қарсыласым мықты болса, болдыратын кез​дерім болады. Мүлде шар​шамаймын деп өтірік айта алмаймын. Мен ғана емес, кез келген спортшы шаршайды. Шаршамайтын адам бола ма?! Қажет болған жағдайда мен 3 раунд бойы қиян-кескі ұрыс жасап бере аламын. Оған кү​шім де, қабілетім де жетеді. 
Мысалы, жазғы Азия ой​ын​дарында тактикалық ұрыс жүргізе отырып, қарсыласым​ды мүмкін​дігінше сабап қалуға тырыстым. Ақтық айқастың үш кезеңінде де аянып қалмай, үнді боксшысы Сантош Ви​розуға 16 соққы дарыттым. Ол маған бір-ақ рет қарымта қайтарды. 
     - Сонда сен мамандардың пікірі қате деп тұрсың ба? 
- Жоқ, мен олай деген жоқ​пын. Олар жайдан-жай ештеңе айтпайды. Президент кубогы са​рап​қа салынған жарыста босаң​сыған кездерім болды, мамандар соны байқап қалған болу керек. Сол жарысқа қатысарда салмақты кеш қудым. Соның салдарынан әдеттегіден сылбырлау өнер көрсеттім. 
Қай спортшы болмасын үнемі бір қалыпты, бір бапты ұстап тұра алмайды. Барлығы спортшының дайындығына байланысты бола​ды. 
     - Гуанжоудағы алғашқы қар​сыласың ауғандық боксшы Ислам Мохаммад Маруф 1 раунд аяқталмай жатып, бокстасудан бас тартты ма? 
- Мен оның бүйрек тұсын көздеп, 3 соққы тигіздім. 4-соқ​қы мұрнына тиді. Қазылар ал​ғашқы 3 соққыны ғана есепке алды. Төртінші соққыны тіркеген жоқ. Алайда қарсыласымның мұр​нынан сауылдаған қан тоқ​тамай қойды. Осыған байланысты дәрігерлер боксты жалғастыруға тыйым салды. Сөйтіп, техникалық нокаутпен жеңіске жеттім. 
     - Одан кейінгі қолғап түйіс​тірулерің қалай өрбіді? 
- Карами Хуманнан 12:0, Азия​ның сол сәттегі чемпионы Сан​жарбек Рахмоновтан 6:0 есебімен басым түстім. Ал Сантош Вирозуды қалай жеңгенімді жоғарыда айттым. 
Бір өкініштісі, отандастары​мыз біздің өнерімізді өзіміздің телеарналардан тамашалай алма​ды. Өйткені олар трансляция жасаған жоқ. Алдағы уақытта осындай олқылықтардың орны толса ғой, қазақстандықтардың жеңіске жетіп, көк байрағымызды желбіретіп тұрған сәтін тамаша​лаған жас спортшылардың кеуде​сін мақтаныш сезімі кернеп, рух​тары көтерілер еді. 
     - Қытайлықтардың біздің бокс​​шыларға жасаған қиянаттарын қалай қабылдадың? 
- Ішім удай ашыды. Жігіттерге обал болды. Финалда жарыс ие​лерімен жұдырықтасқан Біржан Жақыпов пен Иван Дычко әді​летсіздіктің құрбаны болды. Төре​шілер жарыс жолынан Самат Бәшенов пен Василий Левитті де шығарып жіберді. Дегенмен біз Азия ойындарынан 2 алтын, 2 күміс, 1 қола еншілеп, жалпы​ко​мандалық есепте 3-орыннан көріндік. Осыдан 4 жыл бұрын Дохада өткен Азия ойындарын​дағы 1 алтынмен салыстырғанда, бұл өте жақсы көрсеткіш деп ойлаймын. 
Негізі, әділетсіздіктің құрба​ны болу қаупі төніп тұрса, қар​сыласты ұрып жығуға тырысу керек. Олай етпесең, еңбегің еш кетеді. 
     - Өзің төрешілердің әділетсіз​дігінен теперіш көрдің бе? 
- Мексикада өткен әлем чем​пионатының ақтық айқасында қазылар алқасы маған кедергі келтіріп, ирландиялық боксшыны жеңіс тұғырына жетектеп жеткіз​ді. Бакуде өткен жасөспірімдер арасындағы әлем чемпионатының жартылай финалында жеңіске жетіп тұрсам да, алтын алқа ринг иесінің мойнына ілінді. 
     - Гуанжоудан қайтқан кезде, әуре-сарсаңға салыныпсыңдар ғой...
- Иә, ауа райының қолайсыз​дығына байланысты шекарадан аса алмай жаттық. Қонақүй мен әуежайдың жолын әбден тоздыр​дық. Шаршадық, үйге діңкеміз құрып келдік. 
     - Қазір сен Серік Сәпиевтің салмағында атой салып жүрсің. Кезінде ағаң Дәурен олимпиада чемпионы Бақтияр Артаевпен тайталасты. Бір үйдің 2 баласы боксқа қалай келді? 
- Менің әкем Марат Талипұлы - Қазақстанның еңбек сіңірген жаттықтырушысы. Бапкерім де сол кісі. Әу баста ол, Батыс Қа​зақстан облысының Казталовка ауданы, Березино ауылындағы мек​тепте бокс үйірмесін ашты. Ауылдан қалаға көшкен кезде, үйір​мені Батыс Қазақстан мемле​кеттік университетінің жанынан қайта құрды. Ең әуелі әкем ағам​ды баули бастады. Одан кейін мен де боксқа қызығушылық таны​тып, әкемнің шәкірті атандым.
     - Бапкерің әкең болған қалай екен? 
- Мен боксқа келгеннен бері әкемнің тәрбиесін көріп келемін. Басқа бапкер мен бапкерің әкең болғанның айырмашылығы қан​дай болатынын білмеймін. 
     - Әкең ұрса ма?
- Кемшілігімді көрсе үйде де, жаттығуда да ұрсады. Жақсы бол​сын, түзу жүрсін, жамандыққа ұрын​басын дейді ғой. Негізі, әкем​нен ескерту естімеуге ты​рыса​мын.
     - Бокста әкеңнің сөзіне көп құлақ асасың ба, әлде ағаңды тыңдайсың ба?
- Ақыл ешқашан артық бол​майды. Екеуін қатар тыңдауға тырысамын. Дегенмен ағамның да, менің де жаттықтырушым әкеміз болғандықтан көбінесе соны тыңдаймыз. Ағам әкемнің ісіне араласа бермейді. 
     - Неше ағайындысыңдар? 
- Ағамның алдында Динара есімді апам бар. Ол Астанадағы «Наз» би ансамблінің мүшесі. 
     - Астанаға қалай келдіңдер? 
- Бокс федерациясы шақыр​ған соң, отбасымызбен қоныс ау​дарып келдік. 
     - Жақсы жағдай жасады ма?
- Иә, барлық жағдайды жаса​ды, жасап та жатыр.
     - Үй берді ме?
- 2007 жылы қызметтік үй берген. Биыл соны өз атымызға тіркеп, жекешелендіріп алдық. 
     - Құраманың жаңа бапкері Мырзағали Айтжанов боксшылар​ды алаламай ма?
- Төл шәкірті Біржан Жақып​қа өктемдеу сөйлеп, батырың​қырап айтатыны болмаса, барлы​ғымызға бірдей қарайды. Ешкімді бөліп-жармайды. 
     - Бас бапкер саған зор сенім артып отыр ғой... 
- Иә, оны өзім де білем. Ол ма​ған алда болатын әлем чем​пионатында Лондон олимпиа​дасының жолдамасын, сосын сол олимпиаданың өзін жеңу міндетін жүктеді. Үмітті ақтау үшін мен Лондон олимпиадасының алтын алқасын алуға тиіспін. 
     - Сен 2016 жылы Рио-де-Жанейрода өтетін олимпиада да атой салғың келетінін айтыпсың ғой...
- Бізде 2 дүркін олимпиада чем​пионы жоқ. Ал мен олим​пиаданың ең биік шыңын бір рет емес, 2 рет бағындырғым келеді. Сондықтан Лондон олимпиа​дасында жеңіске жетіп жатсам, міндетті түрде Рио-де-Жан​ейроны бетке аламын. 
     - Бұған дейінгі айтулы додаларда бірнеше рет «Ең үздік боксшы» атағын жеңіп алдың. «Баркер» кубогынан үміттісің бе? 
- Бұл кубок қазақстандық бокшылардың ішінде В.Жиров пен Б.Артаевқа бұйырды. Олар​дың бокстасу мәнері қандай екенін елдің бәрі біледі. Баркер кубогын алу, алмау мәселесіне бас қатырған емеспін. Әрине, техни​камды бағалап, сол кубокты ма​ған ұсынып жатса, өздері біледі. Алайда маған кубок емес, оли​м​пиаданың алтыны керек. 
     - Олимп шыңын бағындырып алғаннан кейін спортшылардың басым бөлігі үлкен спортпен қош айтысып жатады. Сенің жоспарың қандай? 
- Жоғарыда айттым ғой, мен 2 дүркін Олимпиада чемпионы болуды армандаймын. Осы мақ​сатыма жетсем, арғы жағын ойла​намын. Өйткені өмір бойы спорт​пен айналысу мүмкін емес. 
     - Қайда оқисың?
- С.Сейфуллин атындағы Қа​зақ агротехникалық университеті экономика факультетінің 2-курс студентімін. Реті келгенде уни​верситет басшылары мен оқыту​шыларыма алғыс айтқым келеді. Олар маған үнемі түсінушілікпен қарайды. Әр жеңісіме қуанып, материалдық, моральдық көмек көрсетіп отырады. Гуанжоудан келгенде де лайықты сый-құрмет жасады. 
     - Мықты боксшы түбінде мық​ты қаржыгер болып кетуі мүм​кін бе?
- Бұл саланы да бір кісідей білемін. Түптің түбінде осы ма​мандықтың пұшпағын илеп қалуым ғажап нәрсе емес. 
     - Солақай боксшы ретінде қарсыластарыңа қаншалықты ыңғайсызбын деп ойлайсың? 
- Қазір солақай боксшылар​мен қолғап түйістіруге барлығы бейімделіп алды. Өйткені әлемде солақай боксшылар көбейіп кет​ті. Біздің ұлттық құрама коман​даның өзінде солақай боксшылар жетіп артылады. Солақай бокс​шылар көбінесе оңқай боксшы​ларды бүйректен ұрып құлатуға тырысады. Қарсыластарыма осы жағынан ғана қолайсызбын деп ойлаймын. 
     - Нокаутпен жеңген кездерің болды ма?
- Жоқ, ондай әлі болған жоқ. Бірақ бүйректен ұрып, қарсыла​сымды нокдаунға жіберген сәт​терім есімде. 
     - Өзің дәл осындай қиын жағдайды бастан кешірдің бе?
- Иә, өмірімде бір рет Укра​инада жастар арасында өткен жарыста есеңгіреп қалғаным бар. 
     - Қалай екен?
- Түк түсінбей қаласың. Ба​сың айналып, көзің қарауытып кетеді. Сол жарыста мен жеңіп келе жатқам, күтпеген жерден ауыр соққы алып, нокдаунға түстім де, жеңісті қолдан беріп қойдым. Нокдауннан кейін есімді жиып алып, ары қарай жұдырық​тасуға құлшынып едім, бапкер​лерім тағы да соққы өткізіп ала ма деп қауіптенсе керек, жарысты тоқтатып тастады. 
     - Шаршы алаңға Астананың атынан шығып жүргеніңе орал​дықтар ренжиді деген ой санаңа кіріп шықпай ма?
- Олардың ренжитін жөні жоқ. Кезінде бізге жағдай жасай алмады. Соның салдарынан біз Астанаға көшіп кеттік. Оның үстіне мен жершілдіктен, рушыл​дықтан ада жанмын. Біздің ортақ отанымыз - Қазақстан. Мен үлкен жарыстарда қаланың на​мысын емес, елдің намысын қор​ғаймын. Осыны ұмытпау керек. 
     - Күндердің бір күнінде Орал өңірінің азаматымен қолғап түйістіре қалсаң, қалай қимылдар едің? 
- Маған шаршы алаңдағы адамның барлығы қарсылас бо​лып табылады. Сондықтан мен кез келген адаммен аянбай бокс​тасамын.
     - Бостандық аралының бокс​шыларымен шеберлік байқасып көрдің бе?
- Жоқ, ондай мүмкіндік туған жоқ. Мен қатысқан әлем чемпио​натының барлығында кубалықтар ақтық айқасқа жетпей қалды. 
     - АІВА-ның әлемдік боксқа енгізген өзгерістеріне қалай қарай​сың? 
- Қандай өзгерістер енгізілсе де, бокс бокс болып қалады. Тек жаңа ережелерге бейімделу керек. Жасыратыны жоқ, өзгерістердің барлығы бірдей көңілге қонды деп айта алмаймын. Жабық бокс белең алып кетті. Қарсыластар 3 раунд бойы бұғып жүріп, анда-санда ғана жұдырық сілтеп қоя​тын әдіске көшіп алды. Себебі жаңа ереже бойынша, сауатты қорғансаң, қандай жойқын соққы болса да саналмайды. Дегенмен мұның да амалын табуға болады. Шын шебер болсаң, қарсыла​сыңды қапы қалдырмай қоймай​сың. 
     - Өзің шабуылдағанды ұната​сың ба, қашып жүріп жұдырық жұмсағанды жөн көресің бе?
- Қашып жүру деген қалай ол? Мен қашып, жүгіріп жүретін жеңіл атлет емес шығармын. 
     - Қорғанып жүріп қарсы алған​ды қалайсың ба дегенім ғой...
- Барлығы қарсыласқа байла​нысты болады. Алғашқы раундта оны зерттеп аласың. Ары қарай жағдайға қарайсың.
     - «Астана арландары» құрама командасына шақырса барасың ба?
- Дәл қазір шақырса бармай​мын. Себебі мен өз салмағымда республика және Азия бойынша бірінші нөмірлі боксшы болып тұрмын. Менің алдағы мақсатым мен міндетім басқа. 

